
śrīrāghavendrastotram

śrīpūrṇabodhagurutīrthapayobdhipārā kāmārimākṣaviṣamākṣaśiraḥ spṛśantī |
pūrvottarāmitataraṅgacaratsuhaṃsā devāḷisevitaparāṅghripayojalagnā || 1 ||

jīveśabhedaguṇapūrtijagatsusattva nīcoccabhāvamukhanakragaṇaiḥ sametā |
durvādyajāpatigiḷairgururāghavendravāgdevatāsaridamuṃ vimalīkarotu || 2 ||

śrīrāghavendraḥ sakalapradātā svapādakañjadvayabhaktimadbhyaḥ |
aghādrisambhedanadṛṣṭivajraḥ kṣamāsurendro’vatu māṃ sadā’yam || 3 ||

śrīrāghavendroharipādakañjaniṣevaṇāllabdhasamastasampat |
devasvabhāvo divijadrumo’yamiṣṭaprado me satataṃ sa bhūyāt || 4 ||

bhavyasvarūpo bhavaduḥkhatūlasaṅghāgnicaryaḥ sukhadhairyaśālī |
samastaduṣṭagrahanigraheśo duratyayopaplavasindhusetuḥ || 5 ||

nirastadoṣo niravadyaveṣaḥ pratyarthimūkattvanidānabhāṣaḥ |
vidvatparijñeyamahāviśeṣo vāgvaikharīnirjitabhavyaśeṣaḥ || 6 ||

santānasampatpariśuddhabhaktivijñānavāgdehasupāṭavādīn |
dattvā śarīrotthasamastadoṣān hattvā sa no’vyādgururāghavendraḥ || 7 ||

yatpādodakasañcayaḥ suranadīmukhyāpagāsāditā-
saṅkhyā’nuttamapuṇyasaṅghavilasatprakhyātapuṇyāvahaḥ |
dustāpatrayanāśano bhuvi mahāvandhyāsuputraprado
vyaṅgasvaṅgasamṛddhido grahamahāpāpāpahastaṃ śraye || 8 ||

yatpādakañjarajasā paribhūṣitāṅgā yatpādapadmamadhupāyitamānasā ye |
yatpādapadmaparikīrtanajīrṇavācastaddarśanaṃ duritakānanadāvabhūtam || 9 ||

sarvatantrasvatantro’sau śrīmadhvamatavardhanaḥ |
vijayīndrakarābjotthasudhīndravaraputrakaḥ |
śrīrāghavendro yatirāṭ gururme syādbhayāpahaḥ || 10 ||

jñānabhaktisuputrāyuḥ yaśaḥ śrīpuṇyavardhanaḥ |
prativādijayasvāntabhedacihnādaro guruḥ |
sarvavidyāpravīṇo’nyo rāghavendrānnavidyate || 11 ||

aparokṣīkṛtaśrīśaḥ samupekṣitabhāvajaḥ |
apekṣitapradātā’nyo rāghavendrānnavidyate || 12 ||

dayādākṣiṇyavairāgyavākpāṭavamukhāṅkitaḥ |
śāpānugrahaśakto’nyo rāghavendrānnavidyate || 13 ||

ajñānavismṛtibhrāntisaṃśayāpasmṛtikṣayāḥ |
tandrākampavacaḥkauṇṭhyamukhā ye cendriyodbhavāḥ |
doṣāste nāśamāyānti rāghavendraprasādataḥ || 14 ||

“ oṃ śrī rāghavendrāya namaḥ” ityaṣṭākṣaramantrataḥ |
japitādbhāvitānnityaṃ iṣṭārthāḥ syurnasaṃśayaḥ || 15 ||

hantu naḥ kāyajāndoṣānātmātmīyasamudbhavān |
sarvānapi pumarthāṃśca dadātu gururātmavit || 16 ||

iti kālatraye nityaṃ prārthanāṃ yaḥ karoti saḥ |
ihāmutrāptasarveṣṭo modate nātra saṃśayaḥ || 17 ||

agamyamahimā loke rāghavendro mahāyaśāḥ |
śrīmadhvamatadugdhābdhicandro’vatu sadā’naghaḥ || 18 ||

sarvayātrāphalāvāptyai yathāśaktipradakṣiṇam |
karomi tava siddhasya vṛndāvanagataṃ jalam |
śirasā dhārayāmyadya sarvatīrthaphalāptaye || 19 ||

sarvābhīṣṭārthasiddhyarthaṃ namaskāraṃ karomyaham |
tava saṅkīrtanaṃ vedaśāstrārthajñānasiddhaye || 20 ||

saṃsāre’kṣayasāgare prakṛtito’gādhe sadā dustare |
sarvāvadyajalagrahairanupamaiḥ kāmādibhaṅgākule |
nānāvibhramadurbhrame’mitabhayastomādiphenotkaṭe |
duḥkhotkṛṣṭaviṣe samuddhara guro mā magnarūpaṃ sadā || 21 ||

rāghavendragurustotraṃ yaḥ paṭhedbhaktipūrvakam |
tasya kuṣṭhādirogāṇāṃ nivṛttistvarayā bhavet || 22 ||

andho’pi divyadṛṣṭiḥ syādeḍamūko’pi vākpatiḥ |
pūrṇāyuḥ pūrṇasampattiḥ stotrasyāsya japādbhavet || 23 ||

yaḥ pibejjalametena stotreṇaivābhimantritam |
tasya kukṣigatā doṣāḥ sarve naśyanti tatkṣaṇāt || 24 ||

yadvṛndāvanamāsādya paṅguḥ khañjo’pi vā janaḥ |
stotreṇānena yaḥ kuryātpradakṣiṇanamaskṛti |
sa jaṅghālo bhavedeva gururājaprasādataḥ || 25 ||

somasūryoparāge ca puṣyārkādisamāgame |
yo’nuttamamidaṃ stotramaṣṭottaraśataṃ japet |
bhūtapretapiśācādipīḍā tasya na jāyate || 26 ||

etatstotraṃ samuccārya gurorvṛndāvanāntike |
dīpasaṃyojanājñānaṃ putralābho bhaveddhruvam || 27 ||

paravādijayo divyajñānabhaktyādivardhanam |
sarvābhīṣṭapravṛddhissyānnātra kāryā vicāraṇā || 28 ||

rājacoramahāvyāghrasarpanakrādipīḍanam |
na jāyate’sya stotrasya prabhāvānnātra saṃśayaḥ || 29 ||

yo bhaktyā gururāghavendracaraṇadvandvaṃ smaran yaḥ paṭhet |
stotraṃ divyamidaṃ sadā nahi bhavettasyāsukhaṃ kiñcana |
kiṃ tviṣṭārthasamṛddhireva kamalānāthaprasādodayāt |
kīrtirdigviditā vibhūtiratulā sākṣī hayāsyo’tra hi || 30 ||

iti śrī rāghavendrārya gururājaprasādataḥ |
kṛtaṃ stotramidaṃ puṇyaṃ śrīmadbhirhyappaṇābhidaiḥ || 31 ||

iti śrī appaṇṇācāryaviracitaṃ śrīrāghavendrastotraṃ sampūrṇam

bhāratīramaṇamukhyaprāṇāntargata śrīkṛṣṇārpaṇamastu

